
DISKUSSJONI DWAR IR-RAPPORT ANNWALI TAL-UFFIĊĊJU TAL-KUMMISSARJU GĦAS-SAĦĦA MENTALI GĦAS-SENA 2020

Laqgħa konġunta bejn il-Kumitat Permanenti dwar l-Affarijiet Soċjali u l-Kumitat Permanenti dwar is-Saħħa.

IĊ-CHAIRPERSON (Onor. Malcolm Paul Agius Galea): Illum għandna preżentazzjoni tar-rapport annwali tal-Uffiċċju tal-Kummissarju għas-Saħħa Mentali għas-sena 2020. Magħna għandna tliet speċjalisti u ċjoè lil Dr Dennis Vella Baldacchino, il-Kummissarju l-ġdid, lil Dr John Cachia, il-Kummissarju preċedenti u lil Dr Anton Grech, li huwa ċ-Chairman tad-Dipartiment tal-Psikjatrija. Imma qabel nibdew nagħti l-kelma lill-Onor. Claudette Buttigieg.

ONOR. CLAUDETTE BUTTIGIEG: Sur President, jien m’iniex parti minn dawn il-Kumitati imma din hija l-ewwel opportunità li għandi sabiex inressaq dan il-punt. Naf li inti rċevejt din il-korrispondenza wkoll u għalhekk ġejt hawnhekk sabiex nappellalek tagħti attenzjoni għat-talba tal-Malta Association of Diabetes. Dan il-Parlament ġibidlek l-attenzjoni li fil-leġiżlatura l-oħra kellna sottokumitat li jiffoka fuq id-dijabete, u fil-leġiżlatura ta’ qabel, li ma kienx hemm dan is-sottokumitat, l-Oppożizzjoni kienet fil-fatt organizzat sottokumitat li kien bipartisan u kien jinkludi fih Membri miż-żewġ naħat tal-Kamra. U tant ħadem dak il-Kumitat li mbagħad inħasset il-ħtieġa li dan jiġi formalizzat. Hawnhekk mhux qed nitkellmu fuq kumitat li jiltaqa’ kuljum imma li forsi jiltaqa’ darba fix-xahar imma għandna 40,000 ruħ li jbatu mill-kondizzjoni tad-dijabete, u naħseb li l-korrispondenza min-naħa tad-Diabetes Association qiegħda tappellalek għal dan ukoll. Grazzi.

IĊ-CHAIRPERSON: Nifhem u nirringrazzjak tal-input tiegħek. Nifhem u naċċenna għad-diskors li għamilt l-aħħar darba mal-Onor. Robert Cutajar meta kellimni fuq dan il-punt. Il-punt tiegħi mhux li ma nagħmlux kumitat, u huwa minnu li hemm mal-40,000 ruħ li jbatu mid-dijabete, però nifhem ukoll li jekk se nieħdu sfidi oħrajn, u li ninkwieta daqsxejn fuq dan il-punt għaliex jekk se niftehemu fuq tad-dijabete, nistgħu mbagħad nagħlqu l-fatt għal sottokumitati oħrajn, bħal pereżempju, fuq is-saħħa mentali żgur li hawn aktar minn 40,000 ruħ f’Malta li jbatu minn problemi ta’ saħħa mentali. U allura naħseb li rridu naraw mhux li noħolqu sottokumitat partikolari fuq kondizzjoni għax imbagħad eventwalment inkunu rridu noħolqu sottokumitati oħrajn. 

Allura filwaqt li jien miftuħ għal kwalunkwe suġġett u jekk hemm bżonn li niltaqgħu aktar spiss f’dan il-Kumitat mhux problema, però iktar jagħmel sens li jkollna kumitat wieħed li mbagħad jaċċenna għal diversi materji li forsi huma ta’ importanza aktar minn oħrajn, fosthom id-dijabete, is-saħħa mentali u dalwaqt se jitla’ is-suġġett tas-saħħa sesswali u l-prokreazzjoni assistita. Hemm diversi materji li rridu nindirizzaw u naħseb li d-dijabete waħedha hija importanti imma huwa aktar importanti jekk naċċennaw għad-dijabete fl-isfond ta’ diversi mard ieħor. 

ONOR. CLAUDETTE BUTTIGIEG: Qiegħda niġbed l-attenzjoni għaliex saret ħidma sostanzjali preċedentement u tkun ħasra li dik il-ħidma tispiċċa fix-xejn!

IĊ-CHAIRPERSON: Le, mhijiex se tispiċċa ħabta u sabta!

ONOR. CLAUDETTE BUTTIGIEG: Kienu miż-żewġ naħat tal-Kamra u naħseb li qiegħed jonqos ferm l-ispirtu tal-mod ta’ kif ħdimna mill-2013 sal-lum! Jien ġejt hawnhekk biex niġbed l-attenzjoni ta’ dan il-Kumitat u ma nixtieqx nieħu mill-ħin tal-mistednin li għandek quddiemek u li jien nirrispetta immensament għax ħdimt mill-qrib magħhom u naf perfettament il-valur tagħhom. Jien ġejt hawnhekk biex inressaq dan il-punt. Grazzi.

IĊ-CHAIRPERSON: Grazzi. Ngħaddu minnufih għas-suġġett tal-lum. Nibdew b’Dr Dennis Vella Baldacchino bħala l-Mental Health Commissioner preżenti, u fl-istess waqt naċċennaw għal ċerti topics li inti semmejt hawnhekk u għal punti oħrajn li aċċenna għalihom Dr John Cachia. Imbagħad wara nixtieq nisma’ l-input ta’ Dr Anton Grech. Grazzi.

DR DENNIS VELLA BALDACCHINO (Kummissarju għas-Saħħa Mentali): Sur President, nirringrazzjak ta’ din l-opportunità li tajtuni. Jiena ħadt din il-kariga f’Diċembru tal-2021 u bdejt attwalment naħdem f’Jannar. Ovvjament din hija esperjenza challenging għalija bħalma kienu l-irwoli tiegħi fil-passat. U dħalt għal din in-nomina b’ċerta ħeġġa u entużjażmu. Is-suġġett tal-lum huwa r-rapport annwali tas-sena 2020 u ovvjament kont jien stess li tlabt lil Dr Cachia sabiex ikun preżenti għal din il-laqgħa peress li kien il-predeċessur tiegħi u anke għaliex tant ħadem f’dan il-qasam. 

Naturalment is-sena 2020 kienet meta ħadna l-ewwel daqqa bil-COVID-19 li effettwat lil pajjiżna kif ukoll lid-dinja kollha. U bħalma jaf kulħadd il-COVID-19 effettwat ħafna nies soċjalment u anke fiżikament, b’mod partikolari fuq is-saħħa mentali. F’dan iż-żmien kellna domanda aktar qawwija min-nies għal dawn is-servizzi u kellna wkoll naġġustaw is-sistema tagħna biex inkunu safe fl-isfera tal-COVID-19. Minkejja dan l-Uffiċċju tal-Kummissarju għas-Saħħa Mentali, li huwa l-istandard biex isegwi d-drittijiet tal-persuni li jbatu bi problemi ta’ mard mentali, baqa’ għaddej. U baqa’ għaddej biex jippromwovi d-drittijiet tal-individwi u jissalvagwardjahom minkejja li l-Uffiċċju kellu jaġġusta ruħu fl-operat tiegħu. 

Fil-fatt l-ewwel bdejna bis-sistema tat-teleworking u minkejja li l-Uffiċċju huwa wieħed żgħir kellna numru ta’ persuni li marru jgħinu lis-suprintendenza tas-Saħħa Pubblika biex nindirizzaw din il-problema li kienet ta’ natura nazzjonali. Fejn is-soltu konna nagħmlu visits on site kull sena biex ikollna kuntatt personali mal-individwi, mal-pazjenti, mal-carers u mal-istaff, minħabba l-COVID-19  dawk ma seħħewx. Imma xorta żammejna kuntatt permezz ta’ emails u telefonati. 

Jien se nipprova nżomm il-preżentazzjoni tiegħi fil-qasir. Dr Cachia kien għamel ħidma importanti u l-Uffiċċju għandu kompetenza qawwija ...  

IĊ-CHAIRPERSON:  Ħalli ninterrompik ftit. Ġejt infurmat li kienet ġiet mistiedna wkoll Dr Stephanie Xuereb, CEO ta’ Mount Carmel, però tinstab indisposta minħabba raġunijiet personali. Grazzi.

DR DENNIS VELLA BALDACCHINO: Għandna data b’saħħitha fuq il-pazjenti li jinstabu l-isptar jew inkella li qegħdin fil-komunità kontra r-rieda tagħhom. U allura hemmhekk għandna bażi biex jagħtuna ċ-ċirkostanzi fuq l-aspett tas-saħħa mentali u x’inhu għaddej fl-isptar. Kif tistgħu taraw f’din l-islide fis-sena 2020 id-domanda għas-servizzi tas-saħħa mentali żdiedet bi 30%. U hawnhekk se nibdew naraw id-dimensjoni ta’ kif il-COVID-19 impattat lil pajjiżna fir-rigward tas-saħħa mentali. Jiġifieri rajna domanda qawwija ta’ 30% meta mqabbla mas-snin ta’ qabel. 

L-istess rajna żieda ta’ pazjenti ġodda li daħlu b’mod involontarju fl-isptar, fejn hemmhekk rajna żieda ta’ 16%. Hawnhekk qed nitkellmu fuq is-sena 2020 għax fuq tas-sena 2021 għadna qegħdin niġbru d-data. Ovvjament dan jikkontrasta mas-snin ta’ qabel fejn rajna tnaqqis fl-admissions ta’ new patients. Fl-2019, is-sena preċedenti tal-pandemija, konna bdejna naraw ftit żieda, imma huwa importanti li nsegwu ħalli naraw kif kienet it-trend. Iż-żewġ bullets l-oħrajn, li huma highlighted apposta biex niġbed l-attenzjoni tagħkom fuqhom, nistgħu naraw numru sostanzjali ta’ persuni, 65% li jidħlu b’mod involontarju fl-isptar, li għandhom inqas minn 45 sena. Nixtieq li żżommu dan il-punt f’moħħkom. 

IĊ-CHAIRPERSON: Meta qed tgħid b’mod involontarju tista’ tispjegalna ftit x’qed tifhem biha?

DR DENNIS VELLA BALDACCHINO: Dawn huma nies, li skont kif inhu ddettat fil-liġi, li huma ta’ periklu għalihom infushom jew għall-kumplament tal-komunità. Mela dawn jidħlu għall-kura mhux għax iridu huma imma għax hekk ġie rikjest mit-tabib tal-familja jew mit-tabib tal-emerġenza jew minn xi tabib ieħor tal-health centre, li tiġi mbagħad supported minn speċjalista fis-saħħa mentali. U allura jidħlu kontra r-rieda tagħhom.

IĊ-CHAIRPERSON: Jiġifieri jkunu każijiet xi ftit jew ieħor gravi.  

DR DENNIS VELLA BALDACCHINO: Hekk hu. Dawn jidħlu għall-osservazzjoni u jarahom il-psikjatra fl-isptar u mbagħad jew jiġu rilaxxati jew inkella jingħataw il-kura fil-komunità. It-trend hi li kemm jista’ ikun ma nżommux lin-nies fl-isptar imma nibagħtuhom lura fil-komunità. Jien nixtieq niffoka fuq dawn u se ngħidilkom għalfejn; għaliex meta xi ħadd jidħol l-isptar tfisser li l-affarijiet li saru qabel kienu weak u allura rridu naħdmu fuq il-prevenzjoni. Mela dawn iż-żewġ ċifri li għamilthom highlighted, jiġifieri ta’ 65% u ta’ 30% huma ta’ persuni inqas minn 45 sena u ta’ persuni inqas minn 30 sena. Għamilthom highlighted għax huma ġenerazzjonijiet pjuttost żgħir, huma ta’ nies attivi fl-ekonomija, nies li qegħdin jaħdmu, u li qed iħallu mpatt fuq il-familjari u l-qraba tagħhom. Aktar tard se nerġa’ nirreferi għalihom.  

Aktar qabel għedtilkom li aħna kemm jista’ ikun naraw li n-nies ma jidħlux l-isptar, dak inħalluh bħala the last resort, imma nieħdu ħsieb il-persuni kemm jista’ jkun fi djarhom, fl-ambjent tagħhom, basta nissorveljawhom u naraw li qegħdin isegwu t-treatments. Dan dejjem skont kif jiddeċiedu l-psikjatri ħalli naraw li jkunu safe meta jmorru fil-komunità.

ONOR. KATYA DE GIOVANNI: Dawk il-64.7% tal-involontary admissions, ċerti aħna li qed ikunu reactive, fis-sens minħabba xi higher burden, anzjetà u stress? Jew inkella hemm tendenza ta’ mard mentali li qiegħed recurring fil-familji?

DR DENNIS VELLA BALDACCHINO: Dawk is-64% qed nirreferu għall-involuntary admissions minħabba mard psikjatriku. Issa mard psikjatriku jista’ jkun ħafna affarijiet. Jista’ jkun psikosi, jista’ jkun depression, jista’ ikun xi ħadd li għamel self harm, eċċ., jiġifieri mhux as such anzjetà. Ma nippretendix li mill-anzjetà se jkun daqshekk gravi li jkollu jidħol għall-kura b’mod involontarju. Dawk li jidħlu b’mod volontarju aħna ma jkollniex il-viżwal tagħhom. U ġeneralment in-nies li jidħlu b’mod involontarju huma dawk in-nies - kif għedna l-ewwel – li jkunu ta’ periklu għalihom infushom jew għal ħaddieħor jew inkella dawk li jkunu ddeġeneraw.

ONOR. KATYA DE GIOVANNI: Jiġifieri li għandhom ċans ta’ psikosi?

DR DENNIS VELLA BALDACCHINO: Dak eżempju wieħed. Hawnhekk se nurikom ftit slides fejn qed nuru kif komplejna bil-ħidma tagħna fl-isptar biex kemm jista’ ikun innaqqsu l-perjodu li l-pazjenti jagħmlu fl-isptar. Kif qed ngħidu din it-trend mhijiex tal- 2020 imma konna ħdimna għaliha ħafna qabel flimkien mal-kollegi tagħna fil-kliniċi biex kemm jista’ jkun il-perjodu li jibqgħu fl-isptar ikun qasir kemm jista’ ikun. B’hekk mhux kif ġieli nisimgħu li nsejniehom fl-isptar jew qishom mitlufin imma aħna rridu li n-nies joħorġu kemm jista’ jkun fil-komunità u li jagħmlu l-inqas length of stay possibbli.  

Kif diġà aċċennajt għaliha t-treatment li jingħataw fil-komunità bqajna bi trend pożittiva imma xorta għandna bżonn insostnu aktar is-servizzi li għandna fil-komunità. Fil-komunità l-pazjenti ma jkunux mitluqa għal riħhom imma jkunu segwiti minn professional healthcare workers apposta li jassiguraw ruħhom li l-pazjent qiegħed jieħu t-trattament mixtieq u li qed isegwi l-pariri li qed jagħtuh il-professjonisti. 

Dawn iż-żewġ bullets li jmiss għamilthom highlighted apposta u juru li hemm 29% ta’ dawn l-involuntary admissions li kienu foreigners. Mela qed ngħidu li kien hemm increase in mental health needs minn foreign workers, persons in residential care and detention facilities and migrants. Nafu li llum fil-komunità tagħna għandna influss ta’ persuni barranin li qed jaħdmu b’mod uffiċjali u għandna wkoll numru ta’ immigranti, u allura hemmhekk għandna impatt li rridu nagħtuh attenzjoni partikolari. 

Din hija l-aħħar slide li se nurikom li hija abbinata mar-rapport annwali. Bħala Uffiċċju niġu informati b’incident reports li jseħħu fl-isptarijiet ta’ kull xahar, u fil-fatt kif tistgħu taraw, fl-2020 rajna żieda f’dawn ir-reported incidents. Fil-fatt dawn telgħu għal 16%. Din tal-aggressive behaviour għamiltha highlighted għax se nerġa’ insemmiha aktar tard. Tisimgħu ħafna fil-midja - dawn iwasslu għal ħafna riperkussjonijiet - fuq kwestjonijiet mal-istaff tagħna, kwestjonijiet mal-unions, eċċ., imma nofshom dawn huma aggressive behaviour minkejja t-training li nagħtu! Jiġifieri inti mhux tikkonfronta lil persuna imma tipprova tikkalmaha, madankollu xorta dawn l-affarijiet qegħdin jiġru. U dawn iħallu mhux biss impatt fuq il-pazjent innifsu imma ftakru li hemm impatt fuq il-health careworkers tagħna li qegħdin jaħdmu hemmhekk, kif ukoll fuq il-pazjenti l-oħrajn u li forsi huma iktar vulnerabbli meta kkomparati ma’ dawn in-nies. 

Jien meta dħalt fl-Uffiċċju għedt li rrid nipprova nara analiżi ta’ x’inhi s-sitwazzjoni tas-saħħa mentali f’pajjiżna. Bħala Uffiċċju għandna data b’saħħitha fuq kemm għandna nies li jidħlu b’mod involontarju imma kemm hi kbira l-problema tas-saħħa mentali? L-unika proxy li wasalt għaliha - se nurikom slide – hi li ħarist lejn id-database tal-POYC, jiġifieri ta’ dawk in-nies li għandhom il-kartuna s-safra għax ibatu b’mard kroniku. Mela huwa stat ta’ fatt li dawn applikawlhom għall-kartuna s-safra għax ġew diagnosed b’xi ħaġa.  U kif qed taraw l-addiction disorders qegħdin jiżdiedu. L-istess il-chronic eating disorders, il-chronic mood disorders u l-chronic neurotic disorders. Dawn huma diagnosis li ħarġu l-professjonisti tagħna over the years. 

Chronic psychiatric disorders starting in childhood qegħdin jiżdiedu wkoll, f’kull età. Id-dementia nitkellmu fuqha u naraw inqisuhiex bħala psikjatrika jew newroloġika imma qed naraw il-każijiet tad-dementia telgħin ukoll. Il-psikosi telgħin ukoll mentri l-ischizophrenia ma uritniex l-istess elevazzjoni kif rajna fl-oħrajn. Issa jien ma rridkomx tiffokaw fuq dawn l-affarijiet imma jien ġbart id-data kollha biex nurikom li along the years it-trends telgħin ‘il fuq across the board. L-iskop tiegħi li semmejthom dawn biex nuri l-impatt tas-saħħa mentali u kif dan is-suġġett għandu jitla’ fuq nett fl-aġenda nazzjonali, kif jien qiegħed nipproponi bħala Kummissarju.  

F’dik l-islide rajna n-nies li għandhom il-kartuna s-safra u li allura jattendu l-kliniċi pubbliċi tagħna. Imbagħad naturalment għandek is-settur privat li huwa b’saħħtu wkoll u jien ħarist lejn proxy oħra hawnhekk. Mela biex persuna tieħu pilloli bħall-kalmanti trid bilfors tapplika għall-control card l-bajda. U x’inhu jiġri hemmhekk? M’hemmx daqshekk żieda imma kif qegħdin taraw se taraw trend li qiegħda tiżdied. Mela kull persuna li se tieħu kalmanta għax tħossha anzjuża trid bilfors tapplika għall-kartuna l-bajda u mbagħad tiġi renewed maż-żmien. Hemmhekk ukoll qed naraw żieda. Mela across the board qed naraw numri dejjem telgħin. Min-naħa tiegħi nixtieq niffoka fuq it-trends u mhux fuq in-numri biss. Apparti milli qed nippreżenta l-affarijiet li għandhom x’jaqsmu mar-rapport annwali nixtieq li nħarsu wkoll lejn it-taboo tas-suwiċidju. Din hija realtà u tħalli esperjenza negattiva fuq il-familjari tal-vittma. Mela again jien ma rridx niffoka fuq numri imma l-medja hija ta’ 2.5 suwiċidji fix-xahar. Kien hemm peak fl-2014/2015 fejn żdiedu u l-istess ħaġa seħħet fl-2021. Jien se nikkritika d-data għax in-numri ma jinteressawnix. Veru jagħtuni informazzjoni imma fuq din se niġi għal punt ieħor relatat magħha. 

Hawnhekk qegħdin naraw l-age groups u ejjew ninterpretawhom with caution. Jidher li fl-2021 in-numri kienu uniformi fl-etajiet iż-żgħar imma xorta waħda, from 0-24 years ma tistax tiġbed konklużjonijiet għaliex kellna 5 persuni li ġew dokumentati li temmew ħajjithom b’suwiċidju. Tellajt din l-islide because I want to draw your attention. Jien hawnhekk mhux numri rrid imma waħda mill-affarijiet li nixtieq nara hija r-raġuni li wasslet lil dak l-individwu sabiex itemm ħajtu. Jien għamilt l-ewwel komunikazzjoni tiegħi mal-pulizija - għax ovvjament dawn dejjem isiru police cases – biex ikollna background ħalli nidentifikaw setturi fil-komunità li jistgħu jkunu at a greater risk. Għal widnejja diġà wasalli li hemm grupp ta’ nies, u allura din tgħinna collectively, mhux mill-Uffiċċju tal-Kummissarju, biex aħna niffokaw fuq dak il-grupp li huwa at a greater risk. 

IĊ-CHAIRPERSON: Finalment aħna lejn dak irridu naħdmu.  

DR DENNIS VELLA BALDACCHINO: Napprezza. Qed nitkellmu fuq is-suwiċidju li huwa stat ta’ fatt u kif għedt, jien mhux numri rrid nara imma r-raġuni li qed iwasslu lil dawn in-nies sabiex jagħmlu dan l-att, u kemm nistgħu ngħinuhom, inkluż lill-qraba tagħhom li wkoll qed isofru f’din il-biċċa tax-xogħol. Dawn jinsabu waħedhom.   

Hawnhekk se nsemmi slide oħra. L-ewwel għedtilkom li d-domanda għal problemi ta’ saħħa mentali fuq ġenerazzjonijiet żgħar u mbagħad ħarist lejn l-etajiet tan-nies li qed jattendu l-clinics tagħna fis-settur pubbliku. Titfixklux fuq in-numri imma kif qed taraw dawk iż-żewġ lines huma tal-elderly u taż-żgħar. Dawn tal-aħħar immarkati bil-linja l-blu. U rridu niffokaw fuq din il-ġenerazzjoni, li hija riflessa bil-lines il-griżi u l-oranġjo, għax huma ħafna inqas li qed jattendu l-kliniċi tagħna. U rridu nanalizzaw għalfejn qed jiġri dan. Forsi għax aħna niftħu filgħodu biss? Forsi għax il-kliniċi tagħna mhumiex attraenti għal dawn in-nies? X’qiegħed jiġri? Dawn qed imorru fis-settur privat. 

Bħalissa qiegħed jiġi f’moħħi intervent ta’ persuna fejn din qalet li hija studenta li tgħix fuq l-istipendju. Issa jien ma nafx kemm hu dan l-istipendju imma ejja nassumu li taqla’ €100 u minnhom trid tħallas €60 biex tmur fi klinika privata. Mela biex tgħix se jifdlilha €40 biss! (Interruzzjonijiet) Hekk hu, taboo wkoll. Jien għedtilkom li nies li jidħlu Mount Carmel huma nies pjuttost ta’ età żgħira, so hemmhekk qed naraw li dawn jew huma unattended jew mhux qed jiġu fil-kliniċi pubbliċi jew qed imorru fil-privat u jżidu l-problemi finanzjarji tagħhom. 

IĊ-CHAIRPERSON: U x’inhi l-kwalità tal-kliniċi li qegħdin noffru s-servizz fihom?

DR DENNIS VELLA BALDACCHINO: Jien mhux qed nikkritika imma qiegħed hawn biex nitkellem fuq din il-problema, li għalija niddeskriviha bħala l-pandemija tal-mental health fil-pandemija tal-COVID-19 li għadna kif għaddejna minnha. U jekk se nagħlqu għajnejna jew naħsbu li kollox miexi fuq ir-rubini nkunu qed niżbaljaw.  Ma rridx inkun negattiv. F’din l-islide qed nuri l-commitment tad-diversi gvernijiet permezz tal-baġits li ġew allokati għall-mental health services fis-settur pubbliku, and again qed naraw investiment sostanzjali. Il-line l-blu huwa r-rikorrenti fejn jidħlu l-personal emoluments u l-pagi mentri l-line l-isfar huwa tal-kapital. Hemm żewġ voti żgħar li baqgħu prattikament l-istess. Dawn huma voti antiki li għandhom x’jaqsmu mas-sectorisation u l-crisis intervention u qegħdin immarkati b’dak il-line aħmar u li bilkemm kemm jidhru. Minkejja li jiġu vvotati dawn il-voti nixtieq - u poġġejtha dik il-mistoqsija – inkun naf jekk aħniex qegħdin nutilizzaw dan il-baġit fl-intir tiegħu jew inkella humiex jibqgħu unutilised for a hundred reasons!  

L-islide li jmiss diġà semmejtha u allura nista’ naqbiżha. Imma nixtieq niġbed l-attenzjoni tagħkom fuq l-isfidi li f’dawn l-ħames xhur kemm ilni f’dan l-Uffiċċju qegħdin jinkwetawni serjament u li ma jistgħux jibqgħu kif inhuma. Personalment nixtieq li b’mod kollettiv, b’mod interministerjali, u għalhekk għamilthom highlighted bil-line isfar, nanalizzaw l-ewwel nett il-burden tal-mental health problems among the young generations. F’din il-preżentazzjoni hemm diversi inputs anke ta’ NGOs, li jagħmlu riċerka biex naraw iż-żgħażagħ fl-iskejjel kif qed jimpattawhom dawn il-problemi, l-istress li hemm hemmhekk ... Hemm bżonn li kulħadd jiġbed ħabel wieħed mhux biss għat-treatment. Irridu niffokaw ħafna iktar fuq il-prevenzjoni. U hawnhekk se naqbeż it-treatment u r-rehabilitation.  

Irridu naraw li ndaħħlu lil dawk in-nies li jbatu b’mard mentali lura fis-soċjetà u fid-dinja tax-xogħol b’dinjità.  Dawn in-nies tilfu ħafna mid-dinjità u biex dan iseħħ għandna bżonn nikkommettu ruħna b’aktar recruitment ta’ staff. Sa ftit ilu kont nokkupa l-post ta’ Chief Medical Officer, jiġifieri ma nistax nitkellem u ninsa l-passat tiegħi, il-bżonnijiet kompetittivi li għandna, imma again ma nistgħux nibqgħu b’mod tradizzjonali nsemmu t-tobba, il-GPs u n-nurses imma għandna bżonn indaħħlu clinical pharmacists, occupational therapists, social workers, psychologists, eċċ., għax dawn huma kollha limitati minkejja li hemm bżonn għalihom. Għandek l-isports therapists. Ejjew inbiddlu s-servizzi li qed jingħataw attwalment. There is more to mental health than just medicines! 

Ma jistax ikun li fl-isptar jieqaf ix-xogħol wara nofsinhar. Min qiegħed hemm irid isib id-dinjità tiegħu lura fis-soċjetà. Il-councillors. Again dan huwa feedback li ġej minn diversi laqgħat li saru mal-entitajiet. L-interpreti. Ma jistax ikun li niltaqa’ ma’ psikjatri fejn jiġu ffaċċjati b’sitwazzjoni ta’ kura akuta fid-Dipartiment tal-Emerġenza u ma jistgħux jikkomunikaw mal-persuna li għandhom quddiemhom għax m’hemmx interpreti. U mbagħad fil-qrati tagħna, bir-rispett kollu lejhom, għandhom servizz effiċjenti ta’ interpreti. Ma nistgħux noqogħdu nsibu l-iskużi u ngħidu għax niddependu fuq dak jew fuq l-ieħor! Irid ikollna l-interpreti għax aħna rridu nagħtu servizz lil dawn in-nies.

Il-mental health literacy. Hawnhekk insellem lil Dr Cachia li kien għamel xogħol qawwi fuq il-mental health literacy. Imma again mental health literacy amongst the younger generation għadha batuta. Din l-aħħar bullet tweġġagħni u għalhekk semmejt il-baġit għax irridu li l-procurement procedures f’dawn l-entitajiet ma jibqgħux jimxu bir-ritmu tagħhom imma we need to fast track them. Għalija kull ġurnata li tgħaddi hija ġurnata li qed nimpattaw fuq is-saħħa tal-individwu.  

Qiegħed isir ħafna xogħol fuq is-saħħa mentali. Smajna fuq l-acute psychiatric hospital, u again ma nistax ninsa li jien kont ic-chief medical officer ukoll, imma ma jistax ikun li nibqgħu mwaħħlin nistennew dan l-isptar biex jinbena! Għandna bżonn dan is-servizz u dan il-kliem mhux jien qed ngħidu imma nistieden lill-pazjenti, lil dawk li qed ibatu u lil dawk li jibżgħu jidħlu l-isptar minħabba l-istigma biex jitkellmu huma u mhux jien! Ma jistax ikun li nistennew sena, sentejn, tliet snin oħra biex isiru dawn l-affarijiet! Qabel kellna l-psychiatric unit f’Mater Dei. Tinsewx l-istigma, il-biki u rajna persuni li għax se jidħlu kontra r-rieda tagħhom l-isptar qishom se jieħdu xi capital punishment. Mela qabel kellna s-psychiatric unit li kellu jinbidel minħabba l-COVID-19, but now we have to rethink. Mhux bilfors li kull pazjent li għandu problema psikjatrika jidħol Mount Carmel Hospital. U allura minn hawnhekk nitlob li nerġgħu naraw is-psychiatric unit f’Mater Dei jerġa’ jibda jiffunzjona. 

Xi ħaġa li ġiet għall-attenzjoni tiegħi ftit tal-ġranet ilu hija li partijiet minn Mater Dei mhumiex liċenzjati bħala mental health facilities u dan għal bosta raġunijiet. Ma jistax ikun li għandek persuna li għandha bżonn it-treatment f’Mater Dei kontra l-volontà tagħha u din ma tistax tingħata dan it-trattament imma rridu noqogħdu nidħlu f’ċirku vizzjuż fejn l-ewwel forsi ddaħħlu Mount Carmel u mbagħad minn hemm taparsi daħħaltu Mater Dei! Jien qed nitlob li parti mis-sezzjonijiet ta’ Mater Dei jistgħu jiġu liċenzjati biex joffru s-servizzi tagħhom f’dawn is-sitwazzjonijiet.

La qed insemmi Mount Carmel nafu li għaddej ix-xogħol ta’ refurbishment u maintenance fuqu. Nifhem id-diffikultà tal-amministrazzjoni fl-isptar imma ma jistax ikun li jkollok bini qed jitranġa bil-pazjenti għadhom hemm ġew! Ma jistax ikun ukoll li x-xogħol jimxi bir-ritmu kajman tiegħu. Jien inżur kull klinika li għandna fil-komunità - ma rridx nuża l-kliem li nixtieq – u sfortunatament they leave much to be desired! Hekk imdorrijin li naħdmu kullimkien. Bħalma hemm ministeri oħrajn li għandhom clinics apposta, jien inħoss li l-clinics li għandna, – I am looking forward li jkollna l-hubs il-ġodda li se jinfetħu f’Raħal Ġdid u fin-North ta’ Malta – li mhux se noqgħod niddiskrivihom, nibqgħu għaddejjin inċekċku bihom. People deserve better.

Again naf li għandna ċ-child unit psychiatric service f’St Lukes u naf li hemm inizjattiva biex jiġi outsourced f’post differenti imma please, time is not on our side, mhux għalija għax jien qiegħed komdu imma għal dawk it-tfal u żgħażagħ li qegħdin ifittxu l-għajnuna. U mn’alla jkunu l-istaff tagħna li jiddedikaw ruħhom biex iżejnu u jtejbu l-ambjent li għandhom dawn it-tfal bi bżonnijiet speċjali.

L-ewwel għedtilkom li l-bullet fuq l-aggressive behaviour għamiltu highlighted. Ma kellix ċans nitkellem man-nies kliniċi imma hemm bżonn li jinfetħu faċilitajiet barra mill-isptar biex jindirizzaw ċerti problemi li kultant iwasslu għal dak l-aggressive behaviour li semmejtilkom. Għandek nies b’saħħithom, bi problemi ta’ personalità jew ta’ xi addiction, li jkunu flimkien ma’ pazjenti oħrajn li huma iktar vulnerabbli, bħal min ibati minn depression, anzjani, eċċ. Hemm dik l-issue tal-aggressive behaviour li huwa dokumentat. Hemm persuni li naħseb l-kollegi tiegħi jaqblu miegħi li mhux bilfors ikunu fl-isptar imma m’hemmx alternattiva llum fejn jistgħu jmorru. Allura jekk ma nħalluhomx l-isptar jispiċċaw homeless, jiġru barra mingħajr flus, mingħajr ikel u mingħajr min jieħu ħsiebhom. Dawn jistgħu jkunu ta’ detriment kemm għall-istaff tagħna, li minn hawnhekk irrid insellmilhom għaliex jaħdmu b’mod dedikat, kif ukoll għall-pazjenti l-oħra.  

Din hija l-aħħar slide li għandi. Minn hawnhekk irrid insellem lill-għaqdiet non-governattivi kollha li jaħdmu f’dan is-settur. Li kieku m’hemmx huma aħna qegħdin ħafna iktar lura. Biss irridu ngħinuhom, u ngħinuhom b’mod finanzjarju u anke permezz ta’ human resources. Issa jista’ jiġi xi ħadd u jgħidli li dawn iridu jikkompetu mas-settur privat imma żgur li qegħdin jagħmlu sterling work. Ma rridx insemmi għaqdiet ħalli ma nħalli lil ħadd barra imma nitlobkom biex tmorru żżuru l-hostels li jmexxu. Li kieku m’hemmx huma dawn in-nies qegħdin fl-isptar Mount Carmel, kif kien jiġri fl-antik.   Kuntenti l-pazjenti li huma residenti f’dawn il-hostels? Aħna nagħmlu visits on a Sunday biex niltaqgħu personalment ma’ dawn l-individwi u mal-qraba tagħhom, u tarahom li huma kuntenti ħafna aktar f’dawn il-hostels milli fl-ambjent tal-isptar. 

It-tieni bullet li semmejtilkom kien fuq mental health research repository, fejn tfittex id-data u ma ssibhiex. Kulħadd jagħmel ir-riċerka u l-id il-leminija ma tafx x’inhi tagħmel l-id ix-xellugija. Inħoss li għandu jkun hemm repository wieħed fejn ir-riċerka kollha li ssir tiġi dokumentata hemmhekk u tkun available għal min jagħmel il-policies jew għal min imexxi din il-biċċa xogħol. Again ma’ jistax ikun li l-isptar jibqa’ għaddej kif inhu mingħajr records. Ma jistax ikun li m’għandniex mod effiċjenti kif nikkomunikaw minn sezzjoni għall-oħra u għadna nibbażaw ruħna fuq il-karti. Meta l-applikazzjonijiet jaslu għandna trid taqla’ fwiedek biex tipprova tifhem x’ikun qed jiġi miktub. Spiċċa ż-żmien tal-kitba fuq il-karti. U ma jistax ikun li sptar ieħor ikun mexa ħafna aktar minn settur ieħor.  

Hawnhekk se nsemmi żewġ bullets importanti; il-mental health tal-persuni li jaħdmu f’dan il-qasam. Ejjew we do not underestimate lil min għandu qraba li qed jaħdmu hemmhekk għaliex jafu x’inhuma l-istresses u l-pressures li jgħaddi minnhom l-individwu. U allura jekk ma neħdux ħsiebhom se jispiċċaw burned out and they deserve better. L-istess illum kelli laqgħa maċ-Chamber of Commerce fuq l-istress at the place of work. L-ewwel semmejtilkom li rridu naħdmu fuq il-prevenzjoni imma l-prevenzjoni mhijiex xi ħaġa maġika imma tiġi mill-iskejjel, permezz tal-edukazzjoni u fuq il-post tax-xogħol. Jien inħobb walk the talk għax issa xbajna nitkellmu u rridu naraw li l-affarijiet isiru. Hawnhekk se nsemmi punt għax jekk ma niddefendix lill-pazjenti nkun qed nonqos mid-dover tiegħi. Fil-fatt nara incongruency bejn dak li npaċpċu fuq the patient’s rights u dak li jsir attwalment. Naf li hija xi ħaġa diffiċli u meta mmorru nagħmlu dawk il-visits, li aħna qegħdin ngħidu jistonaw, immorru fuq sempliċiment patient consent u on words tidher sabiħa imma hekk qed jiġri? U nħalliha open.

Il-Mental Health Act kienet pass pożittiv u llum qegħdin fid-disa’ sena mill-implimentazzjoni tagħha imma wasal iż-żmien that we look into ħalli naraw x’nistgħu ntejbu u x’nistgħu nirranġaw fiha.

Il-viżjoni li għandi jien mhux biss li nsegwi l-Mental Health Act u noqgħod niddokumenta dawn l-affarijiet imma li nkun ta’ avukat għall-pazjenti li jbatu minn dawn il-problemi. Jien bniedem li dejjem emmint fil-prevenzjoni, fit-treatment, fir-rehabilitation u back to a dignified role in the community. Qed nagħmlu ħafna fuq it-trattament, fuq l-inpatient care, fi sptar ġdid imma fil-prevenzjoni hemm ċerta vacuums. But who is responsible? Irridu nikkomettu ruħna b’mod iktar għaqli. Again ir-rehabilitation għalfejn? Jien jiddispjaċini li f’temp ta’ ħmistax jiġu tliet persuni li allegaw li minħabba problemi ta’ mard mentali sfaw vittimizzati jew imkeċċija mix-xogħol! Lil wieħed minnhom staqsejtu jekk nistax ninvestiga l-każ tiegħu imma sfortunatament ma tanix permess. Let’s not underestimate kemm hu diffiċli għal persuna li tbati b’mard mentali sabiex tipprova tidħol lura fid-dinja tax-xogħol biex jerġa’ jibda jaqla’ xi ħaġa għalih u għall-familja tiegħu. Aħna rridu li l-employers ikunu aktar sensittivi dwar dan.

Hawnhekk wasalt fl-aħħar tal-preżentazzjoni. Min-naħa tiegħi stedint lil Dr John Cachia għal din il-laqgħa għaliex għex u ħadem għal dan is-settur. L-Uffiċċju tagħna magħmul minn ammont ta’ staff żgħir u minn hawnhekk nixtieq insellem lill-healthcare professionals kollha kif ukoll lis-sapport staff, mhux biss it-tobba u n-nurses imma anke l-carers, fosthom il-carers barranin li xi kultant ikunu iżolati għax għandhom xorti jifhmu l-lingwa Maltija. Għalija dawn in-nies ħaqqhom applaws mingħand kulħadd tax-xogħol li jagħmlu. Grazzi.

IĊ-CHAIRPERSON: Grazzi lilek Dr Vella Baldacchino.   

ONOR.  RAY ABELA: Inti semmejt il-prevention u xtaqt nistaqsik xi ħaġa fuq il-mental health first aid. Din tiġi implimentata across the board fuq il-postijiet tax-xogħol?

ONOR. IAN VASSALLO: Kont se nistaqsi l-istess ħaġa. Fl-aħħar ġranet għamilt mistoqsija parlamentari lill-ministeri kollha u jirriżulta li kulma hemm li għamlu l-mental health first aid mill-2017 sal-lum huma biss 260 persuna! Ma nafx x’inhu l-punt tiegħek fuq dan is-suġġett. Ovvjament is-settur pubbliku huwa kbir ħafna, u tinkwetani li across the board tal-ministeri kollha, l-unika risposta li kelli kienet din u ħadd ma indika minn liema ministeru ġejjin dawn in-nies li għamlu dan il-kors. Tinkwetani ukoll speċjalment fejn jidħlu l-għalliema, il-pulizija u ċerti persuni oħra li jaħdmu fl-isptarijiet u fil-kliniċi. Ma nafx tistax tgħid xi ħaġa fuq dan il-punt. Grazzi.

DR DENNIS VELLA BALDACCHINO: Il-lista hija twila ħafna. Se nitkellem fuq il-pulizija, fejn pereżempju aħna għandna persuna waħda mill-Uffiċċju tagħna li hija ddedikata sabiex tagħti t-taħriġ lir-rekluti ġodda tal-pulizija. Imma l-prevenzjoni huwa oġġett vag u r-riżultati se ddum ma tarahom. Għalhekk semmejt il-grupp interministerjali għaliex l-edukazzjoni għandha rwol importanti. Diġà nafu li hemm ċerti kulleġġi, bħall-MCAST u l-Università, li ddedikaw units apposta fuq trained people, psychologists, councellors, eċċ., biex jgħinu lil dawn l-individwi. 

Interessanti kif studju, li għadu kif ġie rilaxxat riċentement minn għaqda non governattiva qalb l-istudenti, juri li minkejja dan kollox iż-żgħażagħ ma jfittxux din l-għajnuna. Interessanti kif anke mal-edukaturi kien ammont żgħir ta’ studenti li jiftħu qalbhom magħhom. Il-mental health first aid qiegħda tiġi offruta imma hemm bżonn li nsaħħu dawn l-affarijiet. This is not something which will happen tomorrow imma rrid ngħid li l-aġenda tas-saħħa mentali għandha titla’ fuq nett tal-aġenda.  

ONOR. IAN VASSALLO: Naħseb importanti li n-nies li hemm bbukkjati għal dan il-kors, across il-ministeri kollha, fejn qed ngħidu hemm mat-80 ruħ, u li se jsir f’Ottubru ta’ din is-sena, naħseb li rridu naħdmu fuqha bħala kumitat u nenfasizzaw li jsir minn kulħadd.

ONOR. CHRIS AGIUS:  Sur President, xtaqt nagħmel żewġ kummenti qosra. L-ewwel nett grazzi lill-Kummissarju tax-xogħol  kbir li qegħdin tagħmlu. Naħseb li nirringrazzjaw lil dawn in-nies mhux biżżejjed għax għad għandna sitwazzjoni fejn sfortunatament għandna ħafna każi moħbijin. Minn hawnhekk insellem lill-eks kollega tagħna Mario Galea, li tkellem ħafna fuq dawn is-sitwazzjonijiet, u fejn sfortunatament, minkejja li jersqu quddiemkom ħafna nies xorta waħda ħafna minnhom ma joħorġux fil-beraħ minħabba l-istigma li teżisti. 

Bħala politiċi għandna ċerti lokalitajiet u distretti fejn in-nies jersqu għandna għal kull ħaġa ta’ xejn, u jkollna każijiet fejn sfortunatament anke jgħaddu minn sitwazzjonijiet bhal dawn bħalma semmejt inti, fejn ikollhom problemi fuq il-post tax-xogħol, problemi familjari u problemi ta’ housing, fejn illum għandek ħafna familji li jiġu mhedda mis-sidien biex jeħdulhom il-post fejn jgħixu. U allura hemm bżonn li nagħmlu ħafna iktar outreach. 

Inti semmejt ukoll il-bżonn li jkollkom iktar nies, u naħseb li wasal iż-żmien li jkollna iktar nies professjonali fl-iskejjel tagħna. Nemmen li l-COVID-19 effettwat ħafna liż-żgħażagħ fejn għal numru ta’ xhur dawn tilfu l-kuntatti personali li kellhom. Għandna ħafna tfal illum ta’ età żgħira li sfortunatament kellhom jagħmlu sentejn maqfulin id-dar. U allura għandna tfal ta’ 4, 5, 6, u 7 snin li qed ibatu l-konsegwenzi. Din possibbilment taffettwahom psikoloġikament. Naħseb l-appell tiegħek sabiex ikun hemm ħafna iktar professjonisti li jkunu jistgħu jgħinu lit-tfal, liż-żgħażagħ u lill-anzjani tagħna huwa importanti. Għandna anzjani li jgħixu fid-djar tagħhom u ilhom xhur sħaħ waħedhom mingħajr ma jżurhom ħadd minħabba l-COVID-19. Sfortunatament qed nitkellmu fuq kondizzjonijiet li għad għandna min jistħi jitkellem fuqhom u għaldaqstant jibqa’ ma jersaqx ‘il quddiem. U din is-sitwazzjoni forsi qiegħda taggrava.   

Tkellimt inti ukoll fuq ix-xogħol li jsir fl-Isptar Monte Carmeli. Min hu tal-età tiegħi tiftakru kif qabel meta kont titkellem fuq San Vinċenz kont tgħid tal-Ingieret u l-anzjani tagħna kienu jibżgħu jmorru hemm. Issa li sar investiment qawwi fuq dan il-post m’għadniex nibżgħu minnu. Anzi jekk tkellem lill-anzjani jgħidulek li huma hemm jixtiequ jmorru. Mhux l-istess realtà għall-Monte Carmeli, fejn sal-lum għad hemm ċertu element ta’ biża’. Minkejja l-investiment li qed isir naħseb li rridu naraw li jkollna sptar avante garde għaż-żmenijiet tal-lum. B’hekk in-nies ma jibżgħux meta jkollhom bżonn imorru hemm. Nerġa’ insemmi l-San Vinċenz, fejn sa ftit taż-żmien ilu l-anzjani kienu jibżgħu minnu mentri llum jgħidulek li hemm jixtiequ jmorru għax hemm kura aktar personalizzata. Allura l-appelli tiegħi hu li nagħtuhom ħafna aktar attenzjoni u azzjoni.

IĊ-CHAIRPERSON: Grazzi. L-Onor. Ivan Bartolo.

ONOR. IVAN BARTOLO: Sur President, min-naħa tiegħi kemm nagħmel osservazzjoni żgħira. L-ewwel nett inkompli mal-kollega tiegħi l-Onor. Chris Agius, fejn mhux biss il-kelma gratitudni u grazzi mhumiex biżżejjed imma jidher anke mill-preżentazzjoni li tajtna Dr Baldacchino li you walk the talk. Quddiemek għandek sfida kbira għax il-Kummissarju ta’ qablek għamel xogħol enormi. Jien kont insegwih mill-qrib, speċjalment ir-rapporti li kien joħroġ ta’ kull sena, u nista’ ngħid li x-xogħol li sar huwa impekkabbli. U ta’ dan jien kburi li f’pajjiżi sar dan ix-xogħol għax mhuwiex faċli. U intom tgħallmuni f’dan ir-rigward.  

Jien elenkajt diversi punti fejn dawn l-isfidi f’dan il-qasam għandhom isiru, fost l-oħrajn li mhux qed ikollna professjonisti ġodda minħabba li anke min-naħa tal-Università għandu jkun hemm għan ... Ma ninsewx li hawnhekk qed niddiljaw ma’ persuni vulnerabbli u ħafna minnhom dawn qed ifittxu alternattiva meta ma jsibux l-għajnuna.  Jekk jien missieri se jgħidli li ma nistax nitkellem id-dar se mmur nitkellem għand in-nanna jew għand iz-zija. U naħseb li min hu vulnerabbli, meta se jara reklam ta’ xi ħaġa li jaħseb li se tgħinu dan se jipprovaha. Hawnhekk qed nitkellem bħala kura, u naħseb li jsiru ċerti abbużi mil-lat professjonali. U din hija sfida għalik bħala Kummissarju għas-Saħħa Mentali. Lil dawn jgħidulhom biex jipprovaw it-tali magna biex iħossuhom tajjeb imma jħossuhom tajjeb għal għaxar minuti għax imbagħad l-għada jerġgħu jiġu l-istess. U l-flejjes li jħallsu huma kbar. Allura naħseb li din hija sfida li bħala Kummissarju għandek tistudjaha għax dawn huma ż-żgħar fost iż-żgħar li qed jiġu abbużati u qegħdin jispiċċaw aktar foqra milli huma. Dawn ma jkollhomx għaxja ta’ lejla u mbagħad imorru jagħmlu din il-magna li tiswiehom €70. Grazzi. 

IĊ-CHAIRPERSON:  Grazzi.  Aktar rimarki? L-Onor. De Giovanni.

ONOR. KATYA DE GIOVANNI: Min-naħa tiegħi għandi żewġ punti fil-qosor. L-ewwel ħaġa fl-Università għandna ċentru għar-reżiljenza, saħħa u soċjo-emozzjonali mmexxi mill-Professur Carmel Cefai. U allura forsi jkun tajjeb li jsir kuntatt miegħu sabiex nimirħu iktar fejn tidħol ir-reżiljenza. Apparti hekk forsi suġġeriment żgħir huwa li navviċinaw ċerti ċentri tal-Università - jien naħdem fid-Dipartiment tal-Psikoloġija – sabiex issir ir-riċerka li tixtiequ intom u fejn aħna nkunu nistgħu nagħtu l-input tagħna f’din l-area.

Apparti hekk forsi nistgħu nużaw nomenklatura li tgħin. Pereżempju hawnhekk saret referenza għall-kliniċi, u allura forsi wieħed ma jużax it-terminoloġija medika fejn tidħol is-saħħa mentali imma nużaw terminoloġija li tkun aktar soċjali. Allura minflok kliniċi nsejħulhom ċentri ta’ wellbeing ħalli dak li jkun forsi nnaqqsulu ftit iktar mill-istigma.  Min-naħa tiegħi dawk kienu l-punti li xtaqt inressaq.  

IĊ-CHAIRPERSON: Grazzi. Dr Vella Baldacchino.  

DR DENNIS VELLA BALDACCHINO: Il-punt taċ-ċentri tal-wellbeing kont semmejtu f’rapport, fejn identifikajt post il-Marsa, li qabel kien jilqa’ fih l-immigranti. Imma li kieku kellna nibnu u nħaddmu ċentru ta’ wellbeing, jekk verament nemmnu biha, aħna mhux kura rridu imma wellbeing, fejn il-bniedem jerġa’ jsib id-dinjità tiegħu. Tafu li hawn ħafna problemi soċjali fil-ħajja tal-lum, fejn mhuwiex l-individwu jew iż-żgħażugħ jew l-adoloxxenti biss imma mbagħad għandek l-isfera tax-xogħol tiegħu, tal-familja tiegħu u dawn l-affarijiet. Huwa importanti li bniedem jerġa’ jsib skop fil-ħajja tiegħu u ma jibqax iħossu abbandunat u minsi. Tinsewx ukoll il-problemi ta’ bullying. Dawn huma nies li qegħdin magħluqin u qegħdin ibatu d-dar waħedhom.  Għaldaqstant jiena naqbel mal-idea taċ-ċentru ta’ wellbeing u jien stess kont għamilt proposta f’dan ir-rigward. 

IĊ-CHAIRPERSON: Grazzi Dr Vella Baldacchino. Issa nsejjaħ lil Dr John Cachia sabiex jagħtina l-preżentazzjoni tiegħu.  

DR JOHN CACHIA: Min-naħa tiegħi nirringrazzjakom tal-istedina. Lil dan il-Kumitat kont wegħedtu s-sena l-oħra li se nagħmel riflessjoni fl-annual report dwar il-liġi tas-saħħa mentali biex naraw fejn qegħdin u fejn għandna mmorru fl-għaxar snin li ġejjin. Jekk għandkom xi mistoqsijiet fuq il-parti l-oħra tar-rapport inweġibkom imma min-naħa tiegħi xtaqt niffoka fuq paġni 18,19 u 20 tad-dokument li ppreżentajt. Nemmen li dan il-Kumitat, kif kompost, irid jagħmel riflessjoni u forsi jibda inizjattiva biex niddiskutu dak li għamilna bil-Mental Health Act fl-ewwel għaxar snin tal-implimentazzjoni tagħha, f’Diċembru tal-2012. Illum qegħdin f’Ġunju tal-2022 u forsi naraw x’mar tajjeb, x’ma ħadimx, x’ħadem  u x’għandna bżonn insaħħu.  Għaliex qed ngħid hekk?  

Dak li ktibt hawnhekk jiġi minn dak li smajt mingħand il-familji, NGOs u professjonisti. Min-naħa tiegħi dejjem ħdimt b’tali mod li nuża l-liġi u inti, Sur President, taf kif dejjem ipprovajt nagħmel dan it-tip ta’ xogħol sabiex nidħlu f’areas oħra li għandhom x’jaqsmu mal-wellbeing fil-komunità. Pereżempju, nitkellmu fuq l-ambjent, fuq il-housing, fuq il-postijiet tax-xogħol u fuq diversi suġġetti oħra imma fuq is-social agenda tal-pajjiż hemm bżonn ... Il-mental wellbeing huwa a horizontal issue across numru ta’ affarijiet. Issa jekk hux qed nitkellmu fuq trasport, jekk hux qed nitkellmu fuq policies ta’ diżabilità, jekk hux qed nitkellmu fuq policies diversi, dan irid iwassalna sabiex nagħmlu riflessjoni biex dak l-istrument li għandna f’idejna, li wassalna safejn qegħdin illum ... Jien proudly ngħid li f’għaxar snin ma ħallejtx id-dinja kif sibtha. 

Għandna dokument b’94 action points li jridu jsiru fl-istrateġija tas-saħħa mentali li għadha ma ssemmietx hawnhekk. Il-pajjiż għandu strateġija għas-saħħa mentali li hemm bżonn li xi ħadd jaqbad u jibda jara fejn qegħdin fuq dawk id-diversi punti li fiha dik l-istrateġija. U din hija l-aġenda ta’ dan il-Kumitat Sur President, li jara u jkun sodisfatt li dik l-istrateġija qiegħda tiġi implimentata u li jara fejn wasalna. Jiġifieri għandek dawn it-tip ta’ sfidi.   

Però l-liġi nnifisha l-ewwel ħaġa hija l-awtonomija tal-Uffiċċju tal-Kummissarju għaliex jiena nemmen li hemm bżonn tagħha din from a governance point of view. Ħa nagħmel statement li jien bħala Kummissarju minn Ottubru 2011 sa meta spiċċajt qatt ma kelli pressjoni politika fuq ix-xogħol tiegħi bħala Kummissarju. Però xorta nemmen li hemm bżonn li l-liġi nnifisha tagħti lill-Kummissarju dak il-background legali biex ikun jista’ jaħdem b’mod awtonomu. U allura qed ngħid security of tenure li tista’ tiġi dissolta biss b’due terzi tal-Parlament l-ewwel ħaġa, u li l-Kummissarju tas-Saħħa Mentali, bħall-Kummissarji l-oħrajn, jiġi approvat mill-Kumitat konġunt magħmul mill-Kumitat Permanenti dwar l-Affarijiet Soċjali u l-Kumitat Permanenti dwar l-Affarijiet tas-Saħħa u mhux mill-Kumitat tas-Saħħa biss. 

Għandna diversi issues li hemm bżonn li jiġu indirizzati. Bħalissa qiegħda biss li l-Prim Ministru jrid jikkonsulta mal-Kap tal-Oppożizzjoni. U naħseb li hemm bżonn ta’ skrutinju parlamentari għal dawn it-tip ta’ sitwazzjonijiet. Huwa tajjeb li l-Kumitati Parlamentari jkollhom dan it-tip ta’ skrutinju iktar bid-dettall. Naħseb ukoll li t-tul tal-appointment għandu jkun determinat bil-liġi u mhux ikun open ended. Għalhekk nemmen li għandu jkun hemm il-klawsola tad-due terzi biex ikollok is-security of tenure tal-individwu. Jien nerġa’ nirrepeti li qatt ma kelli l-ebda interferenza, però nemmen b’mod loġiku li hemm bżonn li wieħed jaħseb f’dawn l-affarijiet. 

Provvediment nieqes fil-liġi hu li jekk kummissarju jispiċċa t-terminu tiegħu u ma jiġix appuntat ħaddieħor ma jibqax il-post vakanti imma jibqa’ hemm sakemm tiġi nominata persuna oħra. Dawn huma mankanzi li hemm fil-liġi. Mankanza oħra fil-liġi imma ma setax ikun mod ieħor għax dak iż-żmien meta saret il-liġi l-Kumitat tas-Saħħa kien għadu ma twaqqafx u din hija xi ħaġa li ddaħħlet fl-2013 fi żmien il-Ministru Godfrey Farrugia, li dan ir-rapport jiġi diskuss f’kumitat konġunt magħmul bejn il-Kumitat Permanenti dwar l-Affarijiet Soċjali u l-Kumitat Permanenti dwar l-Affarijiet tas-Saħħa. Issa l-liġi għadha tgħid li dan ir-rapport irid jiġi diskuss fil-Kumitat Permanenti dwar l-Affarijiet Soċjali u għalhekk naħseb li dik trid tiġi rranġata.  

Issa mbagħad hawn numru ta’ emendi tekniċi li nixtieq nindirizza u inti Sur President, bħala tabib tal-familja se tifhimni mill-ewwel. Issa li għandna s-setup ta’ speċjalisti ma naffordjawx li bniedem jiġi determinat li jinżamm l-isptar kontra l-volontà tiegħu qabel ma jiġi eżaminat minn psikjatra. Nemmen li l-ebda persuna m’għandha tinżamm kontra l-volontà tagħha mingħajr ma tiġi eżaminata minn psikjatra qabel isiru l-karti tal-admission tal-IAO. Fl-opinjoni tiegħi dan huwa l-pass li jmiss f’din it-tip ta’ sitwazzjoni.

IĊ-CHAIRPERSON: Skużani se nkun daqsxejn żgħira tekniku; jiġifieri inti qed tgħid li x-scheduling għandu jiġi ffirmat minn psikjatra?

DR JOHN CACHIA: Il-GP għandu jibgħat ticket of referral normali u jekk il-persuna għandha bżonn tidħol l-isptar kontra l-volontà tagħha, għandu jsirilha assessment psikjatriku. Ir-realtà tal-fatti hi li sal-lum n-nies jidħlu b’firma ta’ GP. Issa jien nemmen fl-integrità tal-GPs kollha, imma nemmen li ladarba l-pajjiż għandu r-riżorsi, għandu jkun speċjalista psikjatra on duty li jiffirma l-karti tal-IAO involuntary admission. U din mhux issir 24 siegħa wara jew sa 24 siegħa wara għaliex nemmen li kull minuta kontra l-volontà tal-persuna ġo sptar psikjatriku hija minuta nieqsa mil-libertà tagħha. Naf li bħala tabib tal-familja jista’ ikollok ir-riservi tiegħek dwar kif tista’ ssir din.

IĊ-CHAIRPERSON: Għalkemm jien tabib tal-familja għadni u nibqa’ imma hawnhekk naħseb li hemm affarijiet li possibbilment jistgħu ikunu ta’ hinderance u allura hemm bżonn li jkun hemm sapport b’saħħtu biex din tkun tista’ isseħħ.  

DR JOHN CACHIA: Hemm diskussjoni li trid issir, però jien nemmen li ma tistax tibqa’ sitwazzjoni fejn persuna tidħol kontra l-volontà tagħha b’firma waħda ta’ tabib mingħajr psikjatra. Jien mhux se nidħol f’aktar affarijiet tekniċi hawnhekk imma hemm streamlining ta’ x’jista’ jsir mix-schedules involontarji, partikolarment jekk persuna tidħol b’mod involontarju u issa qalbet għal community treatment order, fejn irridu nneħħu l-burokrazija żejda għax din ma tagħmel ġid lil ħadd.  

It-tieni punt li xtaqt insemmi huwa delikat ħafna u hawnhekk qed nitkellem fuq il-kwestjoni tal-plea of insanity fl-artiklu 37 tal-liġi tas-saħħa mentali. Sfortunatament dan l-artikolu għadu jillegalizza dak li t-Taljani jsejħulu l-ergastolo bianco, fejn xi ħadd jaf meta dieħel ġo sptar mentali imma ma jafx meta u jekk joħroġx. Imbagħad nispiċċaw nitfgħuh fuq id-diskrezzjoni tal-Ministru tal-Ġustizzja. Li nista’ ngħid hu li meta ħaddimt dan l-artiklu, u ħaddimtu fi żmien il-Ministru Bonnici u fi żmien il-Ministru Zammit Lewis, dejjem ftehemna kif kellna nimxu. Imma fl-opinjoni tiegħi mhux ġust li r-responsabiltà li qed tieħu l-Qorti, li titfa’ persuna l-isptar għax kien insan at the point of committing a crime, m’għandux jerġa’ jiġi rivedut mill-Qorti nnifisha imma qed inħalluha għad-diskrezzjoni tal-Ministru tal-Ġustizzja. Fl-opinjoni tiegħi hawnhekk qegħdin nitfgħu onus fuq il-Ministru tal-Ġustizzja meta dan l-onus għandu jkun fuq is-sistema ġudizzjarja. Għaliex?  Inkella se jibqa’ jkollna sitwazzjoni perpetrata fejn il-Ministru tal-Ġustizzja qed ngħabbuh b’affarijiet li mhumiex tiegħu. 

Issa to be fair kull meta kien hemm dan it-tip ta’ talbiet il-Ministru tal-Ġustizzja dejjem ġie għandi bħala Kummissarju u dejjem mar għand l-Attorney General, u wara diskussjoni dejjem wasalna għal xi tip ta’ konklużjoni. Li persuna tidħol l-isptar on day 1 għax bagħtitu l-Qorti u m’hemmx exit road ħlief li jħenn għalih il-konsulent psikjatriku jew jaqbel miegħu l-Ministru tal-Ġustizzja ma naħsibx li hija xi ħaġa ġusta. Naħseb li kif jgħidu bit-Taljan chi bolla sbolla, jiġifieri minn bagħtek l-isptar ikollu l-obbligu li jirrevedi s-sitwazzjoni tiegħek.

L-aħħar punt li nixtieq nagħmel huwa li jiena bħala Kummissarju ħriġt ‘il fuq minn 1000 ordni ta’ trattament kontra l-volontà kull sena però qatt ħadd ma sfida dawk id-deċiżjonijiet tiegħi. U jien m’iniex komdu b’dan. Bħala Kummissarju tas-Saħħa Mentali m’iniex komdu li qatt ma ġejt challenged fuq dawk l-ordnijiet. F’pajjiżi oħra jeżistu l-obligatory challenges fuq meta żżomm persuna kontra l-volontà tagħha. Ma nafx jekk hawn Malta wasalniex għalihom, però naħseb li hemm bżonn li nagħmlu riflessjoni fuq dawn il-punti. Jiena ħassejtni fid-dover li lil dan il-Kumitat nagħtih lura l-feedback fuq dak li kien talabni huwa stess sena ilu.

IĊ-CHAIRPERSON: Dr Cachia, nirringrazzjak. Kellek punti interessanti ħafna li għandna naħdmu ħafna fuqhom. U fil-fatt naħseb li wasal iż-żmien li naħdmu fuq din il-problema għax hemm ħafna affarijiet x’irridu nagħmlu biex nibqgħu nkunu relevanti.  

Issa nistieden lill-aħħar kelliem li għandna mistieden illejla, u ċjoè lil Dr Anton Grech. Jekk mhux sejjer żball Dr Grech qiegħed ukoll fuq il-European Strategy for Post COVID-19.

DR ANTON GRECH (Chairman tad-Dipartiment tal-Psikjatrija): Jiena technical advisor tal-WHO Europe on the impact of COVID-19 on mental health.

IĊ-CHAIRPERSON: Apparti li xtaqt li titkellem bħala Chairman tad-Dipartiment tal-Psikjatrija xtaqtek ukoll taċċenna ftit għax-xogħol tiegħek bħala techinical advisor.

DR ANTON GRECH: Sur President, se nipprova nkun telegrafiku.

IĊ-CHAIRPERSON: Jiddispjaċini li forsi l-ħin huwa daqsxejn limitat.

DR ANTON GRECH: Jien se nagħmel żewġ punti u t-tnejn għandhom x’jaqsmu mal-COVID-19; waħda minnhom nixtieq inpoġġi f’kuntest ta’ meta sar dan ir-rapport. Irrid ngħid li m’hawnx biżżejjed awareness fuq kemm ħadmu n-nies fil-qasam tas-saħħa mentali, b’mod partikolari n-nurses. Kif għedt kulħadd ħadem imma n-nurses ikunu ħafna mal-pazjenti. Fiż-żmien fejn kellna din il-pandemija u fiż-żmien il-lock downs l-isptar u l-kliniċi baqgħu għaddejjin. U fejn ħafna postijiet, inkluż fis-saħħa, ix-xogħol tnaqqas, fil-mental health ix-xogħol żdied. Żdiedu n-numru tal-clinics fil-komunità u l-admissions, kif rajtu, żdiedu, b’iktar nies jiddaħħlu bi problemi serji. 

Tajjeb li wieħed jifhem, speċjalment għall-ewwel xhur meta konna għadna ma nafux eżatt x’inhi l-COVID-19, kien hemm biżgħa kbir. Il-varjanti kienu għadhom b’saħħithom iktar milli huma llum, u jekk xi ħadd kien COVID-19 positive u kien marid mentalment ukoll u kien aggressiv, li kellna ħafna minnhom hekk Mount Carmel, minkejja li jissemma f’dawl ikrah, Mount Carmel kien li ħa ħsieb ta’ dawn in-nies b’mod professjonali ħafna.   In-nurses kellhom jiffaċċjaw lil dawn il-pazjenti 24 hours, u kif għedna dawn kienu nies COVID-19 positive u aggressivi! Aggressivi għax kienu morda, speċjalment fejn tidħol psikosi. In-numru ta’ persuni bil-psikosi telgħu ħafna.  

Kellek żmenijiet fejn kellek numru kbir ta’ staff li kienu fil-kwarantini minħabba li kienu positive. Jien ngħix Għawdex u nivjaġġa kuljum lejn Malta. U dak iż-żmien kont inkun l-uniku wieħed fuq il-vapur ta’ Għawdex! Jiġifieri aħna bqajna għaddejjin. Anzi żidna l-ħidma tagħna. Għalhekk nixtieq nirringrazzja ħafna lill-istaff li jaħdmu fis-settur tas-saħħa mentali għax għaddew minn żmien diffiċli u kkonfrontaw sitwazzjonijiet li ma kinux pubbliċi minħabba l-istigma li għadha teżisti. Jien inħoss li m’hemmx awareness fuq kemm ħadmu n-nies f’dan il-qasam. U allura xtaqt insemmihom hawnhekk u nirringrazzjahom tax-xogħol li jwettqu.   Kien hemm ukoll il-bżonn ta’ ħafna retraining. Il-medical problems li bdew joffru n-nies minħabba l-COVID-19 u l-preventions u l-PPEs, ħadd ma kellu idea tagħhom u allura kellna bżonn nagħmlu ħafna retraining. Dik waħda.

Il-mental health services, mhux f’Malta biss imma across Europe, - din qed naraha fl-irwol li għandi - minn qabel il-pandemija kienu diġà bdew at a deficit. Sfortunatament il-mental health services huma s-cindirella għal ħafna raġunijiet, u kienu diġà under resourced across Europe. Allura meta nqalgħet il-pandemija, kienu diġà qegħdin with a deficit u kien hemm bżonn ta’ aktar xogħol. Jien naħseb li historically we are at a moment fejn il-mental health services għandhom jingħataw ħafna iktar prijorità. One by a necessity għax ma jistax ikun hawn dawn il-problemi kollha, kif rajtu, u l-ebda stat fl-Ewropa ma jirreaġixxi għal dan. U two għax hekk hu, anke li kieku ma nqalgħatx il-COVID-19. Ovvjament il-pandemija ħarġet dan aktar fid-deher.

Sfortunatament il-COVID-19 se tħalli ħafna mental health issues. Biex nagħtikom eżempju madwar id-dinja fl-aħħar sena d-depression u l-anxiety żdiedu by 25%! U din qiegħda turiha r-riċerka madwar id-dinja kollha. Min-naħa tal-WHO mhux qed ngħidu min ħa l-COVID-19 għax eventwalment kulħadd se jkun laqqatha. Jekk tħarsu madwarkom taraw li xi ħadd mill-familja jew mill-ħbieb tagħkom ħaduha. Il-COVID-19 tista’ tħalli effetti mentali, l-ewwel minħabba dik li jgħidulha l-autoimmune li tista’ taffettwa l-moħħ, li tissejjaħ hypoxia, fejn għandek inqas ossiġnu li jitla’ fil-moħħ. U dik għandha azzjonijiet diretti fiżiċi. U t-tieni għandek ukoll il-mental health. Issa m’għandekx raġuni waħda li ġġib il-problema imma ġeneralment it is a mixture, dawk li ngħidulhom environmental, stress u hekk.   

Pereżempju, kien hemm raġel li vera laqatni b’dak li qal. Dan qalli li kellu l-COVID-19 u spiċċa l-ITU. Kellhom iraqduh - dan bniedem intelliġentissimu – u qalli ma kienx jaf jekk hux se jerġa’ iqum! L-isptar qalulu li kellhom bżonn jagħtuh il-loppju minħabba li kellu l-problemi biex jieħu n-nifs u ma kienx jaf hux se jerġa’ iqum jew le. Din il-biċċa għadha tiddominalu l-ħajja tiegħu, jiġifieri mhijiex kwestjoni ta’ physical biss imma għandek ukoll dawn il-ħafna psychological effects.  

L-Onor. Agius semma l-isolation u kif affettwat ħafna nies. Ma ninsewx li we are social animals. Illum qegħdin hawn flimkien nitkellmu u dik tagħtina l-enerġija u dik li tagħmilna human beings. Għal ħafna żmien in-nies spiċċaw maqtugħin b’mod totali. U l-anzjani l-aktar li ħassewha. It-tfal mhux ma ħassewhiex imma hopefully l-effett fuq it-tfal ma jkunx kbir. U hemm riċerka li turi li tant huma flexible t-tfal li jista’ jkun li l-effett ma jkunx daqshekk fuqhom. Imma żgur li qed iħossuha u bħala pajjiż we need to rise to the occasion.  

Meta ngħidu mental health jiġi f’moħħna Mount Carmel. Anke meta nsemmu s-servizzi li joffri l-Gvern, Mount Carmel joffri 20%. Imbagħad għandek seba’ ċentri madwar Malta, fejn għandek Community Mental Health, Crisis Home Resolution Response Team u għandna servizz tajjeb ħafna ġewwa Mater Dei li jgħidulu l-liason, u għandna wkoll il-hostels. Jiġifieri Mount Carmel as an acute hospital huwa bżonnjuż, l-ebda pajjiż ma jimmaġina li ma jkollux sptar bħal dan, imma l-isptar għandu jkun as the last resort and for a short period of time as possible. Dak irid ikun il-prinċipju tagħna. M’għandekx sptar akut tajjeb jekk m’għandekx community services tajbin li jissapportjawh. Però meta ngħidu mental health dawn huma servizzi għal min marad.

Ħadt gost nisma’ lill-Kummissarju Dr Vella Baldacchino jitkellem fuq prevention. As a country hemm bżonn li nżidu dik li jgħidulha r-resilience fil-popolazzjoni, li nitgħallmu kif niddiljaw mal-istress, li nitgħallmu nutilizzaw l-ispazji miftuħa, - din qiegħda ssir buzzword issa wkoll – li nitgħallmu nużaw il-bajjiet u li nitgħallmu fuq kif nitkellmu u nagħmlu l-interaction tagħna ma’ xulxin. Din tgħin mhux biss mentalment imma anke fiżikament. Ir-riċerka turi b’mod ċar li l-aktar ħaġa li tnaqqas il-mewt mhijiex kemm għandek zokkor tajjeb jew kemm għandek pressjoni tajba, avolja kollha huma affarijiet importanti, imma l-iktar ħaġa importanti hija jekk għandekx nukleu ta’ nies madwarek that they support you. Issa anke din li nitkellmu fuq mental health u fuq physical health qishom żewġ affarijiet seperati lili ma togħġobni xejn! Jien m’għandix rasi naħa u ġismi naħa oħra. Il-bniedem huwa xi ħaġa sħiħa u rridu nibdew inħarsu lejn a holistic approach. Jalla bħala pajjiż we rise to the occasion u nemmen li hawn ħafna will u nħoss li that we have to grab the moment. Għaldaqstant nappellalkom sabiex tieħdu l-pożizzjoni tagħkom ħalli tgħinu lil Malta f’dan il-qasam.  

IĊ-CHAIRPERSON: Dr Grech, taħseb li wasal iż-żmien li nagħmlu a national programme against solitude? Kif konna qegħdin nitkellmu aktar qabel fuq il-prevenzjoni, li semmewha kemm Dr Vella Baldacchino kif ukoll Dr Cachia, u l-iktar li qed taċċenna għaliha huwa inti ... Pereżempju rajna r-rata ta’ suwiċidji li kibret fost persuni li għadhom żgħar u hija pjuttost xokkanti li hawnhekk qed nitkellmu fuq suwiċidji fost it-teens! Forsi hawnhekk jidħol is-cyber bullying li qed iħalli effett?  

DR ANTON GRECH: Is-solitudni hija waħda mill-akbar stressers tal-bniedem. Li inti m’għandekx ma’ min qed tgħix il-passaġġ ta’ ħajtek ... Issa jista’ jkollok 20 ruħ madwarek jew jista’ ikollok familja kbira għax inti mhux il-kumpanija imma l-mod ta’ kif tagħmel l-interactions ma’ ħaddieħor u ħaddieħor miegħek, fejn inti qiegħed fil-preżenza ta’ xi ħadd u li tista’ tiftaħ qalbek u jgħinek. Ħa nsemmi lil Għawdex għax xokkanti iktar minn Malta; kif f’post ta’ disa’ kilometri b’erbgħa n-nies għandhom iħossuhom waħedhom?! Naqbel ħafna li bħala pajjiż dik hija l-iktar ħaġa importanti li għandna nindirizzaw. 

Fl-etajiet żgħar inti semmejt is-cyberbullying. Is-social media għandha t-tajjeb tagħha imma l-problema hi li qiegħda tieħu over the actual contact. Jien ma narahiex xi ħaġa ħażina għax ħafna nies jgħidulek li t-tfal ħin kollu fuq l-internet u hekk imma this is a new medium and they are living with it. Imma it has to be complementary ...

ONOR. RAY ABELA: X’effett qed ikollu l-użu eċċessiv tat-teknoloġija u r-repetitive gaming fost iż-żgħażagħ u t-tfal fuq l-effett psikoloġiku tagħhom?

DR ANTON GRECH: L-użu eċċessiv qiegħed inaqqas minn the actual interaction li hija bżonnjuża. Imbagħad meta bniedem ikun taħt stress għandek dawk li nsejħulhom il-coping mechanisms, li aħna nenfasizzaw ħafna fuqhom dawn. Hemm dawk li huma negative coping mechanisms, bħal pereżempju li wieħed jibda jpejjep ħafna, veru jikkalma imma dik hija a negative coping mechanism. Issa l-użu eċċessiv tal-games u hekk qed narawh li qed ikun one of the negative coping mechanisms fost it-tfal.  

ONOR. ROMILDA BALDACCHINO: Meta qed inħarsu lejn din iż-żieda fil-problemi ta’ saħħa mentali fost iż-żgħażagħ u nħarsu wkoll lejn kemm huwa importanti li nibdew minn età żgħira l-edukazzjoni, il-mod kif għandna nipprevjenu, kif għandna ngħinu u nedukaw fl-istess mod lil uliedna, biex meta jiġu biex jibdew jikbru min-naħa tagħhom jkunu kapaċi jaffrontaw l-istress li toffrilhom il-ħajja? Apparti minn hekk qegħdin insemmu ukoll il-COVID-19 imma fuq iċ-ċkejknin tagħna qegħdin nħarsu lejn il-mod kif qed taffettwahom il-gwerra li għaddejja bħalissa bejn ir-Russja u l-Ukrajna? Naf li hemm uħud miċ-ċkejknin li ġew affettwati minn dawk il-filmati li jkunu għaddejjin waqt l-aħbarijiet. 

DR ANTON GRECH: Dan li se ngħid mhux ibbażat fuq studji xjentifiċi imma fuq il-feeling li għandi. Jiena nemmen li we are over protective fejn jidħlu t-tfal tagħna. Ovvjament trid tħobbhom u tgħix għalihom imma l-over protection qed tfisser li t-tfal tagħna mhux ikollhom biżżejjed reżiljenza. Minbarra li ngħallmuhom how to cope naħseb li rridu nagħtuhom l-ispazju kif ikunu themselves. Jien nemmen li b’mod indirett, kif fl-iskejjel ngħallmu l-Ingliż, il-matematika, l-Ingliż u suġġetti oħra, għandna naraw li ndaħħlu suġġett ieħor li huwa “dealing with life”. Imma m’għandux ikun suġġett bl-eżamijiet. Waħda mill-affarijiet li tirritani u naf li taffettwa hija li sa ftit snin ilu biex tilgħab logħba futbol, basketball jew xi ħaġa oħra kont tmur issib għalqa u tilgħab ma’ sħabek mentri llum biex tilgħab logħba futbol trid tagħmel l-eżamijiet! Jiġifieri rridu nħallu l-ispazju għall-kreattività tat-tfal u nemmen li fl-iskejjel għandna ndaħħlu s-suġġett fuq how to cope with life and how to be more resilient. 

ONOR. KATYA DE GIOVANNI: Dr Grech, inti Għawdxi u allura taf ukoll li l-Għawdxin iridu jinżlu Malta biex jistudjaw u biex jagħmlu kważi kollox. Inti tara differenza fiż-żgħażagħ Għawdxin li meta jikbru jkollhom reżiljenza akbar minn dawk Maltin?  

DR ANTON GRECH: Jien ta’ 16-il sena bdejt ngħix waħdi, insajjar u naħsel u nagħmel il-faċendi tad-dar. But this can work both ways. Hemm lil min issaħħu iktar imma hemm ukoll lil min taffettwah bil-kontra. 

ONOR. KATYA DE GIOVANNI: U apparti l-iskejjel, hemm lok li forsi nistgħu ninfluwenzaw u nkomplu nkabbru l-issue tal-positive parenting biex inkattru r-reżiljenza fost iż-żgħażagħ?

DR ANTON GRECH: Iva, definitely.

IĊ-CHAIRPERSON: Aktar kummenti? L-Onor. Ian Vassallo.

ONOR. IAN VASSALLO: L-ewwel ħaġa nixtieq nirringrazzja lill-mistednin li għandna magħna llum tax-xogħol kbir li qegħdin tagħmlu. Jien naħdem fis-settur tas-saħħa pubblika u naf ix-xogħol li qed isir f’dan il-qasam. Però xtaqt nistaqsi xi ħaġa li qed tinkwetani ħafna u li nitkellem fuqha ma’ sħabi li kienu jaħdmu jew li għadhom jaħdmu kemm fil-wards li huma milqutin bil-COVID-19 kif ukoll fl-ITU. Ħmistax ilu kelli avveniment soċjali u l-iktar ħaġa li smajt minn persuna partikolari u li din baqgħat f’moħħha hu li riedet titfi l-magna ta’ xi ħadd li kien qiegħed fuq il-magni! Qiegħed isir xi tip ta’ programm għal dawn il-healthcare workers? U hemm xi pjan ‘il quddiem fuq kif se nitrattaw dan l-istress li nħoloq fuqhom?  

DR ANTON GRECH: Overall ma nistax ngħid. Nista’ ngħid li għandna t-tobba tal-mental health services li għamilnielhom seminars, anke bl-għajnuna ta’ psychologists ...

ONOR. IAN VASSALLO: Huma ma jersqux imma rridu nkunu aħna li nersqu ...

DR ANTON GRECH: Jien għamilt seminar għal kulħadd, għall-ħaddiema tal-mental health services u għat-tobba, u min ried jattendi attenda. Naqbel li għandhom isiru across the board. Bħala servizzi aħna m’aħniex noffru ... Forsi mhuwiex l-irwol tagħna imma naqbel miegħek mija fil-mija.

ONOR. IAN VASSALLO: Barra minn hekk, kif semmejt l-ewwel, għandu jiġi enfasizzat itkar min-naħa tal-Kummissarju, eċċ., fuq li jkollna kors tal-first aid in mental health bħalma għandna tal-first aid normali, li jiġi kważi obbligatorju għal ċerti oqsma tas-soċjetà. Li xtaqt insemmi wkoll huwa fuq punt li ressquli ċerti pazjenti u qraba tagħhom dwar swali f’Mount Carmel b’pazjenti li jbatu minn saħħa mentali li qed ikunu mħalltin. Din qiegħda toħloq stress kbir lill-qraba u lill-pazjenti. 

Xi ħaġa oħra li xtaqt insemmi, u semmieha wkoll il-Kummissarju, hija fuq l-upgrade li hemm bżonn fil-kliniċi tagħna, speċjalment dawk fil-komunità. Sfortunatament smajt b’każijiet fejn pazjenti ġew treated fiċ-changing rooms! Fl-opinjoni tiegħi dawn huma l-affarijiet li għandna naħdmu fuqhom. U jekk se nibdew bil-prevenzjoni l-ewwel ħaġa li rridu nagħmlu hu li nneħħu l-istigma, il-biża’ li dak li jkun jitkellem. Hemm xi pjan għal sistemi oħra bħalma kienet il-linja tal-1770? Fuq din kont għamilt ukoll mistoqsija parlamentari imma t-tweġiba ma kenitx ċara. Jidhirli li wara Awwissu dan il-kuntratt se jieqaf u hija ħasra għax din il-linja għamlet ġid kbir, bħal-linji l-oħra, fejn kien hemm ħafna żgħażagħ li wżawha għall-għajnuna.  

DR ANTON GRECH: Fuq li l-pazjenti f’ċerti wards ikunu mħalltin għandek raġun. F’Mount Carmel m’hemmx biżżejjed spazju. La jkollna l-isptar il-ġdid u r-refurbishing ta’ Mount Carmel tkun tista’ ssir dik ukoll. Naqbel miegħek.

IĊ-CHAIRPERSON: L-Onor. Stephen Spiteri.

ONOR. STEPHEN SPITIERI: Niskuża ruħi li ġejt tard imma kelli laqgħa oħra fil-Plenarja għax bħalissa għaddejja d-diskussjoni dwar il-liġi tal-IVF u allura kelli nkun preżenti.
Naħseb ilkoll kemm aħna nixtiequ naraw is-saħħa mentali u s-servizzi tal-kura elevati għal-livelli ta’ speċjalizzazzjonijiet oħrajn fil-mediċina. U għalhekk naħseb li hemm bżonn li nitkellmu iktar f’dan il-Kumitat sabiex naraw kif jista’ jsir dan u nagħmlu s-suġġerimenti tagħna wkoll. Bħalma nagħmlu fuq oqsma oħrajn tas-saħħa hemm bżonn li nibdew nitkellmu fuq il-prevenzjoni tas-saħħa mentali għax bħalma fuq mard ieħor we recognize li hemm fatturi li jwassluk għal dan il-mard, bħall-mard tal-qalb, l-obeżità u d-dijabete, għandna nagħmlu l-istess ħaġa fuq il-mard mentali. 

Dan iwassalni għal punt partikolari, meta qed naraw żieda across the board - mhux Malta biss – ta’ saħħa mentali fuq il-post tax-xogħol, naħseb li jkun importanti li niddiskutu dan is-suġġett ukoll. 

IĊ-CHAIRPERSON:  Diġà ġie diskuss.

ONOR. STEPHEN SPITERI:  Skużani, ma kontx hawn. Jien għamilt intervent fil-Parlament madwar tliet ġimgħat ilu fuq dan is-suġġett. Naħseb li nħossuha u narawha b’għajnejna aħna bħala tobba, u naħseb li huwa punt li we can target it u jkollna riżultati.  Let us not loose this opportunity u naħseb li għandkom il-kapaċità ukoll li toħolqu protokoll u tip ta’ sistema fejn ikun hemm taħriġ kemm għal min hu l-employee jew għall-employers ħalli kemm jista’ jkun dan ikun jista’ jseħħ. Paripassu ma’ dan hemm bżonn ukoll li fl-iskejjel tagħna jkun hemm din it-tip ta’ edukazzjoni fil-kurrikulum ħalli nwasslu l-għan tal-prevenzjoni.  Grazzi.

IĊ-CHAIRPERSON: Insejjaħ lil Dr Cachia sabiex jagħtina l-aħħar kummenti tiegħu.  

DR JOHN CACHIA: L-ewwel nett nixtieq ninforma lil dan il-Kumitat li kull persuna li kellu bżonn il-kura involontarja ġie assessjat xorta waħda minkejja d-diffikultajiet li kellna bil-COVID-19 u bit-tgerfix kollu li kellna fl-uffiċċju. Nerġa’ ngħid li persuna li kellha bżonn kura involontarja ġiet assessjata skont kif titlob il-liġi, fil-ħinijiet u fit-timeframes meħtieġa bil-liġi. Ma ħallejniex li b’xi mod il-COVID-19 ittellef mid-drittijiet ta’ dawn in-nies. Punt żgħir u appell hu li 80% tal-mard mentali jibda taħt l-età ta’ 25 sena u għandna bżonn nagħmlu focus enormi fuq x’qiegħed jiġri fit-tfal u fiż-żgħażagħ tagħna sal-età ta’ 25 sena. 

Nixtieq nirringrazzja lil dan il-Kumitat tas-sapport kollu. Dan huwa l-aħħar intervent tiegħi u għalhekk nixtieq nirringrazzjakom tas-sostenn u tas-sapport li rċevejt minn dan il-Kumitat fl-irwol li kelli bħala Kummissarju għas-Saħħa Mentali sa mill-2013. Jalla jkun hemm sensittività u kontinwazzjoni ta’ sensittività għas-saħħa mentali. Grazzi.

DR ANTON GRECH: Nixtieq nirringrazzja lil Dr John Cachia ta’ dawn is-snin twal ta’ servizz, fejn immoniterjana, ħdimna flimkien u grazzi għalih li l-affarijiet imxew ‘il quddiem ukoll.

IĊ-CHAIRPERSON: Prosit u grazzi lil kulħadd. Ningħaqad miegħek ukoll Dr Anton Grech u nirringrazzja b’mod speċjali lill-istaff kollu, li b’xi mod jew ieħor, mill-kbir saż-żgħir, ħadem ma’ dawn il-pazjenti bi problemi ta’ saħħa mentali għaliex naf li huma staff iddedikati ħafna fuq ix-xogħol tagħhom. Jien għandi l-fortuna li naf wieħed minnhom u naf kemm huma ddedikati. Grazzi tax-xogħol tagħkom. 

Żgur li minn dak li tkellimna fuqu llum hemm ħafna xogħol fuqhiex naħdmu, kemm bħala Kumitat Permanenti dwar is-Saħħa imma anke bħala Kumitat Permanenti dwar l-Affarijiet Soċjali. Aħna determinati li se nkomplu naħdmu fuqha u jekk hemm bżonn nikkomunikaw magħkom t-tlieta, anke miegħek Dr Cachia, ħalli nieħdu mill-esperjenza tiegħek ukoll. U nieħdu wkoll mill-esperjenza tiegħek Dr Grech u ovvjament ta’ Dr Dennis Vella Baldacchino bħala l-Kummissarju tas-Saħħa Mentali l-ġdid, filwaqt li nawgurawlek għax-xogħol tiegħek. Naħseb li se nkunu qegħdin nikkomunikaw miegħek b’mod effettiv ukoll. Nirringrazzjakom. 

Fis-6.20 p.m. id-diskussjoni fuq is-suġġett ġiet fi tmiemha u l-Kumitat aġġorna għal data u aġenda li jiġu komunikati aktar tard.

